Ўғилой Шукурова 
(Гулистан, Узбекистан)

касб - ҳунар тизимида муаммоли вазиятлар ечимини топиш технологияси
Педагогик коллежларда ўқитувчи ва ўқувчи ўртасидаги конфликтологик кайфият ва хусусиятларни, яъни низоларни ўрганиш жамиятдаги инқирозларнинг келиб чиқиши ва ижтимоий тўқнашувларнинг олдини олишга кўмак беради.  Шу боис, конфликтология соҳасининг назарий асослари, унинг миллий хусусиятлари, ижтимоий ўзига хосликлари, конфликтларнинг жамият ҳаёти билан алоқадорлиги, шахслараро конфликтлар, конфликтларнинг ҳуқуқий аспектлари, меҳнат жамоасидаги конфликтлар, педагогик коллежларда ўқитувчи ва ўқувчи ўртасидаги низоларни бартараф қилиш  муаммолари кўпчилик тадқиқотчиларни қизиқтириб келмоқда. Шу нуқтаи назардан олиб қараганда биз ҳам ўқитувчи ва ўқувчи ўртасидаги низоларни миллий тарбия руҳида бартараф қилиш  масалаларига  олиб борган кузатувларимизга кўра, бола организмининг ижтимоий-биологик ривожланиши ўзига хос мураккаб йўлни босиб ўтади. Бу жараён нафақат ташқи муҳит, балки боланинг индивидуал- психологик хусусиятларига ҳам боғлиқ бўлади. Бола организмининг ижтимоий-биологик ривожланиши ўзига хос ички кечинмалар, муаммоли вазиятлар ва зиддиятлар, вертикал ҳамда горизантал ҳолатлар уйғунлигида содир бўлади. Турли воқеа - ҳодисалар болалар хулқ-атворида ижобий ёки салбий ўзгаришларни келтириб чиқаради. Айниқса, психо-физиологик ривожланишларнинг жадал даври ҳисобланган ўсмирлар ёшида ижтимоий-психологик таъсирлар янада сезиларли кечади.


Ҳозирги кунда педагогика ва психология фанида ўсмир хулқ-атворидаги салбий ўзгаришлар ва ахлоқий меъёрлардаги четга чиқиш ҳоллари бевосита ижтимоий ҳаёт, яъни турли муҳит таъсири билан боғлиқлиги ташҳис қилиниб, уларни соғломлаштириш мумкин эканлиги илмий жиҳатдан асосланган. Шунга кўра “ўқитувчи-ўқувчи” муносабатидаги низоли вазиятлар ва унинг динамикаси, уларни бартараф этиш метод ва усуллари орқали низоларни турли кўринишларга (тоифага) ажратган ҳолда ечимини топпиш мумкин. 


Таъкидловчи эксперимент юзасидан олинган маълумотлар шуни кўрсатадики, ҳар қандай низоли вазият муайян муаммоли вазият асосида юзага келар экан. Аксарият ҳолда муаммоли вазият эътиборсиз қолиб, тўғридан-тўғри низоли вазият ҳақида фикр юритилади. “Низо”нинг этимологияси қаердан пайдо бўлди ? деган саволнинг очиқ қолиши эса муайян бўшлиқни келтириб чиқариши мумкин.


Фанда бир соатли дарс жараёнида 100 дан ортиқ муаммоли вазиятларнинг кузатилиши аниқланган. Аммо ўқитувчи-мураббий барча муаммоли вазиятларни тўғри ҳал эта олади деб айтиш педагогик ҳақиқатга зид ҳисобланади. Чунки муаммоли вазиятлар ечими ўқитувчи – мураббийдан касбий маҳорат ва ҳаётий тажриба талаб қилади. Чунки бугунги кунда муаммоли вазиятлар (МВ)  яратиш технологияси алоҳида ўрганилмоқда.4


Юқорида зикр этилган фикрлар синтези ўлароқ бизнингча муаммоли вазият деганда айни пайтда содир бўлган, жумбоқли, аммо ҳал қилиниши лозим бўлган масала тушунилади.
Низоли вазият эса шахслараро муносабатда содир бўладиган тортишув ва келишмовчиликлар ўлароқ пайдо бўладиган қарама-қаршиликдир, яъни тўқнашув, жанжал ривожланиши жараёнида низодан олдин унинг асоси, сабабчиси муаммоли вазият муаммога айланиб улгурмайди. Вазият ижобий ҳол этилмаса муаммо келиб чиқади.
Тадқиқотга оид кузатувлар коллеж ўқувчиларининг хулқидаги нуқсонларни бартараф этиб, низоли вазиятларнинг олдини олишда қуйидаги педагогик-психологик вазифаларни амалга ошириб, самарадорликка эришиш мумкин, яъни: коллеж ўқувчиларининг индивидуал-психологик хусусиятлари, уларнинг мотивацион доирасини атрофлича ўрганиб чиқиш, таълим-тарбия мазмунига миллий ва умуминсоний қадриятларнинг моҳиятини ўқув фани мазмунидан келиб чиққан ҳолда сингдириш; таълим- тарбия жараёнининг илғор педагогик ва ахборот технологиялари татбиқи асосида ташкил этиш; коллеж ўқувчиларини китоб билан ишлашга одатлантириш, ахборот ресурс маркази фондини бадиий адабиётлар, таълим – тарбияга оид журнал ва газеталар билан бойитиш; ўқувчиларнинг китобхонлик маданиятини ошириш, уларнинг мустақил мутолаа қилишига шароит яратиш; эстетик маданиятини ривожлантириш (кино, театр, консертлар, бадиий, тасвирий кўргазмалар, ҳаваскорлик тўгараклари, музейларга бориш); жисмоний чиниқишга доир тадбирлар (спорт-соғломлаштириш мусобақалари, кўрик танловлар, спартакиада, универсиада, олимпиада ва бошқалар); ақлий камолотни ривожлантиришга доир тадбирлар ( фан тўгараклари, илмий-амалий кўргазмалар, фан олимпиадалари, ижодий танловлар); 


Шу билан бир қаторда “ Ўқитувчи-ўқувчи” фаолиятидаги нуқсонлар, яъни коллеж шароитида содир бўлиши мумкин бўлган муаммоли вазиятларга:

-ўқитувчининг ўқувчини фанга қизиқтира олмаслиги, болани ўқишдан безиб қолиши;

-авторитар ёндашувлар асосида болани ўқишга мажбурлаш, топшириқларни ҳаддан зиёд кўп берилиши ҳамда ўқитувчининг ортиқча қаттиққўллиги;
-ўқитувчи ва коллеж маъмуриятини ота-оналар билан педагогик ҳамкорлик қилмаслиги;
-ўқитувчининг ўзини дарс қолдириши ёки ўрнига бошқа ўқитувчиларнинг дарс жараёнини олиб бориши;


-ўқитувчи томонидан тўгараклар ва қўшимча дарсларни ўтилмаслик;

-болага нисбатан ўқитувчининг адолатсизлик қилиши натижасида ўқувчини коллеждан безиб, дарсларга келмаслиги;

-оилада мавжуд бўлган иқтисодий қийинчиликлар оқибатида болани коллежга юбориш учун кийим-кечак, ўқув қўролларининг йўқлиги ёки кийимларнинг бир мунча эскилиги натижасида болани ўқишга боришдан уялиши; 


Бундан ташқари, айрим коллежлар амалиётида учрайдиган баъзи ўқувчиларнинг нотўғри хулқ-атворига келишувчилик ёки бефарқлик муносабати билан ёндашиш; касб-ҳунар коллежи ўқитувчи-мураббийларини ўз касбига фидоийлик билан ёндашмасликлари, боланинг келажаги учун масъул эканликларини чуқур англаб етмасликлари, муаммоли вазият ҳамда муаммоларни келиб чиқишига олиб келади.


 Шу билан биргаликда:

-оиладаги маънавий-ахлоқий ва психологик муҳит;

-ота-оналар ўртасидаги муносабат;


-бола тарбиясида оила, мактаб, касб-хунар коллежи, маҳалла ҳамда бошқа мутасадди ташкилотлар ўртасидаги изчил ҳамкорлик;

-ўсмирнинг қизиқишлари кўлами, қобилияти, бўш вақти масаласи;


-ўсмирнинг дўстлари ва ўраб турган муҳит;


-меҳнатга ва эгаллаётган касб-ҳунар коллежга муносабати ўқитувчи-мураббийларни бефарқ қолдирмаслиги лозим.


Коллеж шароитида ўқувчилар билан ўтказиладиган педагогик-психологик ташхис ва коррексия ишлари, ижтимоий - педагогик фаолият ижтимоий - педагогик назорат ҳимоя вазифасини ўтайди. Коллеж ўқувчиларини педагогик ташхислаш айни пайтда уларни турли ижобий кўникма ва малака орттиришга, миллий ва умуминсоний қадриятларга онгли равишда ёндашишга йўналтиради,  ҳар хил низо ва низоли вазиятларнинг олдини олади.  Аммо низо ва низоли вазиятлар педагогик амалиётда ҳар доим учраб туради. Уни тан олмаслик,  ёки унга нисбатан бефарқ қараш мумкин эмас.Ана шу низоларни миллий тарбия руҳида талқин қилиш олиб бораётган  тадқиқотимизнинг бош мақсадини ташкил қилади.

Юқорида биз педагогик низоларни фарқ қилиш жиҳатига қараб беш турга ажратиб ўрганганлигимиз тўғрисида фикр билдирган эдик. Шу нарсани алоҳида таъкидлаш лозимки ҳар бир низо ўз хусусиятидан келиб чиққан ҳолда   муайян обектив ва субъктив шарт-шароитлар асосида юзага чиқади.


Объектив шарт-шароитларга:
-меҳнатнинг илмий асосда ташкил этилмаслиги, айниқса:

-ўқитувчи-мураббийлар учун тегишли шарт-шароитларнинг яратилмаганлиги;

-ўқувчи билан ишлаш ўрнига турли хил қоғоз ишлари, ортиқча ҳужжатларни талаб қилиниши;

-ўқитувчи- мураббийларнинг кўп вақти маъмурий топшириқларини бажариш, регламент, қайтариғи кўп мажлисларда иштирок этиш;

-мехнатга ҳақ тўлашда айрим адолатсизликларнинг мавжудлиги, ўқитувчи-мураббий меҳнатини ўз вақтида рағбатлантиришнинг сустлиги ва бошқалар киради.


Шу нарсани алоҳида таъкидлаш жоизки, шу кунга қадар чоп этилган педагогик ва психологик адабиётларда айниқса дарслик ҳамда ўқув қўлланмаларда “Ўқитувчи-ўқувчи” муносабатига доир муаммоли вазиятлар, низоли ҳолатлар ҳамда уларнинг ечимлари тўғрисида алоҳида мавзу ёки тавсиялар тўлақонли берилмаган. Низоларни бошқариш, ҳал этиш, ташхис ҳамда коррексия ишлари муайян метод, усул ва воситалар, педагогик принциплар кўринишида ўз ечимини топмоғи давр талаби ҳисобланади.

Тадқиқот жараёнида низоларни ҳал қилишга оид икки ҳил ёндашув лозимлиги аниқланди: 

1) Илмий- назарий;

2) Илғор инновацион тажрибаларни ўрганиш.

Биринчи ёндашув муаммо ечимига оид педагогик, психологик, тиббий физиологик адабиётларни ўрганиш ва тадбиқ этиш лозим бўлса, иккинчи ёндашувда соҳага оид илғор тажрибаларни ўрганиш киради. Аммо юқорида таъкидланганидек, бу борада илғор инновацион тажрибалар ҳозирча етарли даражада деб бўлмайди.

Амалий тажрибаларимизга таяниб, ўқитувчилар учун  “Ўқитувчи-ўқувчи” муносабатига доир қуйидаги тавсияларни ишлаб чиқдик.

1.Ўқувчи билан камтарона, дўстона муносабатлар асосида ҳамфикр, ҳаммаслаҳатлик  руҳида “сиз”лаб, имкон қадар исмини тўлиқ айтиб муомалада бўлиш.

2.Оилавий аҳволи, ота-онасини сўраб, ширали сўз оҳангида сўрашиш. Бирон ёрдам керак бўлса, хизматга тайёрлигини мулоқот чоғида билдириш.

3.Ўқувчининг режалари, келажак орзу-ниятларини эшитиш, эгаллаётган касб-ҳунарларининг истиқболи тўғрисида сўзлаш, уни рағбатлантириб бориш.

4.Ўқувчидаги қобилиятларни ривожлантириш, унга керакли имкониятлар яратиб бериш, ўзининг мехнатидан завқланиш ҳис –туйғусини шакллантириш.

5.Таълим жараёнига ижобий муносабатларни таркиб топтириш орқали ўқувчининг дунёқарашини ҳамда касбий маданиятини ривожлантириш.      

Хулоса қилиб айтадиган бўлсак ҳар бир фан ўқитувчиси дарс жараёнида биз ишлаб чиққан ҳаётий ечимли тавсияларимиздан фойдаланса албатта “Ўқитувчи-ўқувчи” муносабатларида  муаммоли вазиятларга, низоли ҳолатларга дуч келмайдилар.

